
Sborio contento assae de sta aventora

     Nol perde tempo, el se rimete in sela,

     E chiacolando sempre el tira fora

     Per la seconda volta la candela,

     Cate perde ogni senso, idest la sbora

     De virginea semenza una mastela,

     Beta varda sto quadro imusonada

     Ch'el ghe l'abia in t'un atimo giustada.

Finia l'operazion Sborio in sussiego

     Da vero Zarlatan el se compone,

     Disendo, o sfadigà, non ghe lo nego,

     Ma le pol esser certe, Zentildone,

     Che no la xè fatura da ripiego,

     Mai più sbarlefi ghe farà le mone

     Impegno l'onor mio, le staga quiete

     Le so mone xè a piombo, le xè drete.

Per mia sorela tanto ve l'acordo

     Risponde Beta, ma per conto mio

     Perdonè professor, no feme el sordo

     Tropo de fugaton m'avè servìo,

     Oh la s'ingana assae, de bezzi ingordo

     Risponde Sborio mì no son per Dio,

     No gh'è bisogno de strussiar la Pota

     Co drezzarla se pol co una bota.

Le Pute per pagar bisega un pezzo

     In un vechio comò quondam noghera

     Ma el bravo professor no tira prezzo

     Ochiando zà che pochi ghe ne giera;

     Anzi in aria spacona e de disprezzo,

     Al piacer de vederle un'altra sera

     El ghe dise, sicure che le staga

     Drete dei zorni scoderò la paga.

